
Zinema eta sexua

Pelikula erromantikoek bikote harremanetan kalte handia egiten dutela esaten dute, normalean errealitatea ez datorrelako bat fikzioarekin. Zein da zure iritzia, irudimena akuilatzeko balio dute edo frustrazioa besterik ez dakarte? Eta pelikula pornoek? Asier

Agurtzane Ormatza Imatz - Sexologia

Edinburgoko Unibertsitateko ikertzaile talde batek auzi horren inguruan egindako emaitzak kontuan hartuz gero, zure galderari baiezko borobila eman beharko nioke. Dena den, gaia zabala denez, erantzuna sakondu nahiko nuke. 

Egun denetariko pelikulak daude. Aukera zabala da, pelikula batzuen banaketa oso murritza bada ere. Hau da, hain komertzialak ez diren pelikulak ikustea askotan zaila da, are gehiago telebistan. Pelikula erromantiko gehienak zirkuitu komertzialean erraz zabaltzen dira; beraz, ikusle kopurua handia da. Eragina, orduan, gehiengoarengan edukiko dute. Hori dela eta, garrantzitsua da jakitea zelako errealitatea pairatzen duten eta zelako ereduak erakusten dituzten. 

Pelikula erromantiko gehienetan agertzen diren ereduak mendebaldeko gizarteak sustatzen dituenak dira: 

Eredu estetikoa: protagonistak, gehienetan, gazteak eta ederrak dira. 

Bikote eredua: heterosexuala, maitasun erromantikoan sustraituta; hau da, pasioa, zintzotasuna eta fideltasuna ezinbesteko oinarriak dira. Ez dago zailtasunik, eta, egonez gero, maitasunak berez gaindituko ditu. 

Sexualitate eta erotismoaren ereduak: emakume eta gizonen rol betikoak, gorputzaren plazera bizitzea ukatua, beldurren eta lotsen esperientzia oso tipifikatua... 

Diruaren eta boterearen garrantzi eta behar ezinbestekoa. 

Eredu horiek, besteak beste, gure gizarteak ahal dituen era guztietan bultzatzen ditu. Pelikuletan erakustea modu bat baino ez da. Interesgarria da ikustea pelikula erromantikoek eta pornografikoek azpimarratzen dituzten ereduak zelako garrantzia hartzen duten gizarteko hainbat eztabaidatan. 

Interesgarria da sexualitatea eta bikote sistemak garatzen dituzten pelikulak zelako gosearekin jaten ditugun, zelan gai garen sinesteko eta gura izateko pelikuletan gertatzen dena. 

Beharbada, gakoa ez da soilik pelikuletan bestelako ereduak ere agertzea, edo bestelako pelikulen banaketa hobeto zabaltzea gure gizartean. Batzuek uste dute debekatu ere egin beharko liratekeela. Baina adierazpen askatasunaren aldetik mesede gutxi egingo genioke geure buruari. 

Zer iruditzen ikusle gisa ahalegina egiten badugu? Hau da, film batzuk dibertitzeko eta gozatzeko dira, besterik ez. Non dago gure begirada kritikoa? Ikasi beharko genuke (eskolan, familian, auzoan, bizitzan...) fikzioa baino ez direla agertzen diren hainbat modu, eredu, pertsonaia... Gehienetan gure errealitatetik at daudenak, baina ordu eta erdiko saioan gozarazten gaituztenak. 

Ez da izango ba gure hutsune errealak fikziozko zatiekin betetzen ditugula, ezta? 

